
 

ORDENANZA MUNICIPAL PARA A PROTECCIÓN E TENZA DE ANIMAIS 
 

Aprobada polo Pleno do Excmo. Concello da Coruña en sesión 
do 09.06.1997 (BOP núm. 143 de 24.06.1997). 

Modificación puntual aprobada polo Pleno do Excmo. Concello da 
Coruña en sesión do 07.09.2023. 
 

EXPOSICIÓN DE MOTIVOS 
 

O desenvolvemento económico das sociedades contemporáneas e o seu 
enorme impacto na contorna ambiental xerou unha importante conciencia social do 
respecto ao medio natural, e particularmente cara aos animais que máis preto conviven 
cos humanos. 

 
Doutra banda, hai que ter en conta que a vida é única e irrepetible e que todo 

ser vivo posúe uns dereitos naturais, así como o desprezo e o mero descoñecemento 
dos ditos dereitos provoca graves atentados contra a natureza e que a coexistencia 
das distintas especies no mundo fai necesario o recoñecemento por parte da especie 
humana do dereito á existencia das demais especies animais, de maneira que o 
respecto do home cara aos animais é inseparable do respecto dos homes entre eles 
mesmos. 
   

Os poderes públicos están, por iso, e como consagra a propia Constitución 
Española de 1978 no art. 45, chamados a desempeñar un importante papel na defensa 
da contorna. 

 
Aos municipios correspóndelles a responsabilidade de configurar a 

preservación da salubridade pública coa garantía do respecto, defensa e protección 
dos animais, mantendo un equilibrio axustado aos intereses xerais. Para iso resulta 
imprescindible establecer un marco normativo que introduza a necesaria certeza 
xurídica nesta materia. Este marco normativo iniciouse coa aprobación da Lei do 
Parlamento Galego 1/1993, do 13 de abril, de protección de animais domésticos e 
salvaxes en catividade, e debe ser completado cunha ordenanza municipal que 
desenvolva para o municipio da Coruña, o establecido nela. 
 

A presente ordenanza municipal ten como obxectivo fixar a normativa que regula 
a convivencia, posesión, utilización, exhibición e comercialización de todo tipo de 
animais no termo municipal da Coruña. 

 
 Para iso, regula as atencións mínimas que deben recibir os animais desde o 
punto de vista do trato, hixiene e coidado, protección e transporte e inclúe as normas 
para a protección dos animais domésticos e de compañía que se atopan no termo 
municipal da Coruña, con independencia de que estivesen ou non censados e 
rexistrados nel e sexa cal fose o lugar de residencia dos seus donos, donas ou persoas 
posuidoras. 
  

Establece e complementa as normas que teñen que cumprir os establecementos 
dedicados a mantelos temporalmente, os requisitos e as características dos 
consultorios, clínicas e hospitais, a recollida, sacrificio e esterilización dos animais. 

Finalmente tipifica as infraccións e sancións aplicables. 

 
 
 
 
 TÍTULO I 

 
Obxectivos e ámbitos de aplicación 
 
Artigo 1 

 
1. Esta ordenanza ten por obxecto establecer a normativa que regule as 

interrelacións entre as persoas e os animais domésticos, tanto os de convivencia 
humana, como os utilizados con fins deportivos e lucrativos, facendo compatible a 
proveitosa utilización dos animais polos seres humanos, cos posibles riscos para a 
hixiene ambiental, a saúde e a seguridade de persoas, animais e bens. 
 

2. Con tal finalidade a ordenanza ten en conta tanto as molestias e perigos 
que poden ocasionar os animais como o valor da súa compañía para un elevado 
número de persoas, tal como é o caso da axuda que poidan prestar polo seu 
adestramento e dedicación, como cans guía, os seus traballos de salvamento e todos 
os demais nos que os animais domésticos lles proporcionan ás persoas humanas 
satisfaccións deportivas ou de recreo. 
 

3. Quedan excluídos desta ordenanza, e rexeranse pola súa propia 
normativa: 
 

a) A caza 

b) A pesca 

c) A protección e conservación da fauna silvestre no seu medio natural 

d) Os toros e espectáculos taurinos tradicionais 

e) A gandería entendida como cría de animais con fins de abastos 

 
Artigo 2 

 
Para os efectos desta ordenanza enténdese por: 

 
- Animais de compañía: todo animal posuído ou destinado a ser posuído polas 

persoas humanas, especialmente no seu fogar, para servir de recreo e como 
compañeiro. 

 
- Animal vagabundo: todo animal de compañía que non teña fogar ou estea fóra 

do fogar do seu propietario ou posuidor e que non estea baixo un control ou 
vixilancia. 
 

- Animal salvaxe en catividade: todo animal que viviu libre pola súa condición e foi 
obxecto de captura no seu medio natural, manténdose nun grao absoluto e 
permanente de dominación. 

- Comercio de animais de compañía: o conxunto de transaccións practicadas de 
forma regular en cantidades considerables e con fins lucrativos que impliquen 
a transferencia da propiedade destes animais. 
 

- Cría e custodia comercial de animais de compañía: a que se practica con fins 
lucrativos e en cantidades considerables. 
 

- Refuxio de animais: establecemento con fins non lucrativos onde os animais de 
compañía poden ser recollidos en cantidades considerables. 

 
Artigo 3 
 
Sen prexuízo do esixido nas demais disposicións que sexan aplicables, estarán 

suxeitos á obtención da previa licenza municipal nos termos que determina no seu caso 
o Regulamento de actividades molestas, insalubres, nocivas e perigosas, as actividades 
seguintes: 
 

a) Os establecementos hípicos, sexan ou non de tempada con instalacións fixas 
ou non, que garden cabalos para practicar a equitación con fins deportivos, 
recreativos e turísticos. 

 
b) Os centros para animais de compañía e os destinados á reprodución, 

aloxamento temporal ou permanente e/ou subministracións de animais para 
vivir domesticados nas casas, principalmente cans, gatos e aves e outros 
cánidos destinados á caza e do deporte e que se dividen en: 
 

- Lugares de cría: para a reprodución e subministración de animais a terceiros. 
 

- Residencias: establecementos destinados a aloxamento temporal. 
 

- Canceiras deportivas: establecementos destinados á práctica do deporte en 
canódromos. 
 

- Mandas: establecementos destinados a gardar animais para a caza. 
 

c) Centros ou agrupacións diversas non comprendidas entre os anteriores. 
Clasifícanse en: 
 

- Paxarerías: para a reprodución e/ou subministración de pequenos animais, 
principalmente pequenas aves, con destino aos domicilios. 
 

- Provedores de laboratorios: para a produción e/ou subministración de animais 
con fins de experimentación científica. 
 

- Zoos ambulantes, circos e entidades asimiladas. 
 

- Comercios dedicados á venda de animais de acuario ou terrario, como peixes, 
arácnidos e réptiles. 
 

- Instalacións dedicadas á cría de animais para aproveitamento das súas peles. 

TÍTULO II 
 
Sobre a tenza de animais 
 
CAPÍTULO I 
 
Artigo 4 

 
1. Con carácter xeral autorízase a tenza de animais de compañía domésticos 

nos domicilios particulares sitos no núcleo urbano, coa súa tenza condicionada a que 
as circunstancias hixiénicas do seu aloxamento sexan óptimas e que haxa unha 
ausencia de riscos no aspecto sanitario e unha inexistencia de perigos ou molestias 
evitables para a veciñanza ou para outras persoas. 
 

2. Con tal finalidade, prohíbese desde as 24.00 horas ata as 8.00 horas deixar 
nos patios, terrazas, galerías e balcóns, aves e animais en xeral que, cos seus sons, 
berros ou cantos, perturben o descanso ou tranquilidade dos veciños e veciñas. No 
resto do día, tamén deberán se deberán retirar dos lugares especificados polos seus 
propietarios, posuidoras ou posuidores cando de xeito evidente lles ocasionen 
molestias  

 
ás persoas ocupantes do inmoble ou inmobles veciños. 

3. Os/as propietarios/as ou posuidores/as de animais estarán obrigados a 
proporcionarlles unha alimentación suficiente e adecuada ás características de cada 
animal. 

4. A persoa propietaria ou posuidora dun animal estará obrigada a practicarlle 
as curas adecuadas que precise e proporcionarlle os tratamentos preventivos de 
enfermidades e as medidas sanitarias preventivas, se for o caso, que a autoridade 
municipal ou outros organismos competentes dispoñan. 
 

5. Os animais afectados de enfermidades de declaración obrigatoria segundo 
a Lei de epizootias deberán ser illados, proporcionándolles o tratamento adecuado se 
fose posible. Na súa falta, deberán ser sacrificados por métodos eutanásicos que 
impliquen o mínimo sufrimento e provoquen unha inmediata perda de consciencia. 
Este precepto será de aplicación tanto aos particulares como a aquelas entidades que 
lles ofrezan refuxio aos animais perdidos ou extraviados. 
 

6. O número de animais que se poidan aloxar en cada domicilio ou inmoble 
poderao limitar a autoridade municipal, baseándose nos informes técnicos razoados, 
atendendo ás características da vivenda e á biomasa dos animais aloxados. 
 

Artigo 5 
 

1. O posuidor dun animal salvaxe en catividade é responsable da súa 
protección e coidado, así como do incumprimento das obrigacións previstas nesta 
ordenanza. 
 

C
O

P
IA

 A
U

T
É

N
T

IC
A

. E
l d

oc
um

en
to

 e
le

ct
ró

ni
co

 h
a 

si
do

 a
pr

ob
ad

o.
  M

ed
ia

nt
e 

el
 c

ód
ig

o 
de

 v
er

ifi
ca

ci
ón

  3
06

41
T

17
0G

0T
00

20
0A

77
 p

ue
de

 c
om

pr
ob

ar
 la

 v
al

id
ez

 d
e 

la
 fi

rm
a 

el
ec

tr
ón

ic
a 

de
 lo

s 
do

cu
m

en
to

s 
fir

m
ad

os
 e

n 
la

 d
ire

cc
ió

n 
w

eb
 h

ttp
s:

//s
ed

e.
co

ru
na

.g
al

/



2. A tenza de animais en catividade procedentes de importación precisará do 
informe previo do organismo competente da Xunta de Galicia relativo ás condicións 
hixiénico-sanitarias do animal. 
 

3. Prohíbese a tenza de animais salvaxes perigosos para o home fóra dos 
locais autorizados polo órgano competente da Xunta de Galicia, así como a súa 
circulación por lugares abertos ao público sen as medidas protectoras que se 
establezan, de acordo coas características de cada especie. 
 

4. Aos animais salvaxes en catividade aplicaránselles as medidas sanitarias 
e hixiénicas previstas nesta ordenanza, así como as previstas na normativa vixente en 
materia de protección animal.  

 
Artigo 6 
 

As leiterías, cortes, cortellos e currais de gando e aves só se poderán 
establecer nas zonas rurais do municipio. En todo caso, requirirase a tramitación dos 
expedientes esixidos pola normativa vixente na materia para garantir tanto o aspecto 
hixiénico-sanitario e adecuación das instalacións, como a ausencia de incomodidades, 
molestias ou perigos para a veciñanza ou outras persoas.  

 
Prohíbese a cría doméstica de aves, coellos, pombas e outros animais 

análogos en vivendas particulares do núcleo urbano, xa sexa en terrazas, peches ou 
patios. 

 
Artigo 7 

 
1. Queda absolutamente prohibida a entrada e permanencia de animais en 

toda clase de locais destinados á fabricación, venda, almacenamento, transporte ou 
manipulación de alimentos. 
 
 Con todo, en restaurantes, bares, cafetarías e similares a entrada e 
permanencia de animais estará condicionada ao criterio da persoa dona do 
establecemento coa condición de que non supoña ningún tipo de incomodidade ou 
molestia para as e os concorrentes, e será o/a propietario/a do animal o/a responsable 
dos seus actos. 
 

2. Prohíbese a circulación e permanencia de cans e outros animais nas 
piscinas públicas durante a tempada de baño. 

 
3. Prohíbese a circulación ou permanencia de cans e outros animais nas 

praias no período estival, que se entende comprendido entre o 1 de xuño e o 30 de 
setembro. Exceptúase da anterior prohibición a cala de Bens, que pasa a ter a 
consideración de "praia canina". A esta praia poderán acudir durante todo o ano as 
persoas usuarias acompañadas dos seus cans, que deberán manter en todo momento 
un control permanente e directo dos animais, de forma que non produzan molestias a 
outras persoas usuarias. Quen acuda en compañía dos seus animais deberá recoller 
os seus excrementos inmediatamente despois de que se produzan.  
 
 Noutros areais do municipio, o Goberno local poderá, ademais, designar 
áreas de esparexemento canino temporais ou permanentes nas que os cans poderán 
permanecer sen correa, independentemente da época do ano, sempre baixo a 
vixilancia das persoas responsables dos cans. 

 4. Prohíbese a entrada de animais en espectáculos públicos deportivos e 

culturais, así como en recintos de práctica de deportes e de xogos infantís.  
 
 5. Autorízase o traslado de animais nos medios de transporte público, coa 
condición de que que o dito traslado se efectúe en transportadores, cestas ou gaiolas 
e nos servizos de taxi a criterio da persoa condutora e sempre condicionado, en ambos 
os casos, a que sexan sostidos polos/as seus/súas donos/as de forma que non ocupen 
os asentos. 
 

6. O transporte de animais en vehículos particulares efectuarase de forma 
que non poida ser perturbada a acción do/a condutor/a nin se comprometa a 
seguridade do tráfico e de acordo coas normas previstas no Código de circulación. 

Artigo 8 
 

En establecementos hostaleiros e pensións, a estancia de animais de 
compañía estará condicionada a unhas óptimas circunstancias hixiénicas de 
aloxamento e á inexistencia de calquera tipo de incomodidade e molestias para as 
persoas residentes. Será o/a propietario/a dos animais o/a responsable dos seus 
actos e deberá en todo momento presentar a identificación acreditativa deles ante 
calquera axente da autoridade que o requira. 

 
Artigo 9 

 
Quedan excluídos expresamente do preceptuado nos artigos 7 e 8 os cans 

guía,  que poderán circular libremente nos transportes públicos urbanos, así como 
acceder a calquera tipo de local, sempre que vaian acompañados polo seu amo ou 
ama e posúan as condicións hixiénico-sanitarias e de seguridade que se prevén 
nesta ordenanza. 

 
Artigo 10 

 
1. As persoas agredidas por animais darán inmediatamente conta do feito ás 

autoridades sanitarias municipais. 
 

2. O/a propietario/a ou posuidor/a do animal agresor terase que presentar ao 
servizo  municipal e achegar o documento de identificación e cantos datos lle poidan 
servir de axuda á persoa lesionada ou aos seus representantes e ás autoridades 
sanitarias que o soliciten. 
 

3. O/a propietario/a ou posuidor/a do animal agresor responderá 
administrativamente por non adoptar as medidas de protección fixadas por esta 
ordenanza, coa obriga de asumir os gastos ocasionados ao municipio pola agresión. 
 

Artigo 11 
 

1. Con carácter xeral nas vías públicas os animais deberán circular suxeitos 
con correa ou cadea con colar. O uso do bozo ordenarao a autoridade municipal cando 
as circunstancias así o aconsellen e mentres duren estas. Así mesmo haberá que 
usar o buzo no caso de animais cuxo perigo e agresividade sexa manifesto, dada a 
súa natureza e características.  

2. A autoridade municipal fixará os horarios e espazos de esparexemento 
para animais nos cales poderán circular libremente e soltos acompañados da súa 
persoa propietaria ou posuidora. 
 

3. As persoas ou entidades que necesiten desprenderse de animais de 
compañía mortos poderán facelo a través do servizo municipal, que procederá a 
recollelos, transportalos e eliminalos, e aboarán as taxas municipais correspondentes. 
 

4. Quen observe a presenza dun animal morto na vía pública pódelle 
comunicar tal circunstancia ao servizo municipal competente, co fin de proceder a 
retirar o cadáver nas condicións hixiénicas necesarias para tal operación. 
 

5. Queda absolutamente prohibido o abandono na vía pública de cadáveres 
de calquera especie animal. 

 
Artigo 12 

 
1. Os/as propietarios/as ou posuidores/as de cans e os daqueles gatos 

que habitualmente saian do domicilio están obrigados a identificalos mediante un 
implante electrónico antes dos tres meses de idade ou ao mes da súa adquisición. 
Aqueles que posúan algún sistema de identificación no momento da entrada en vigor 
desta ordenanza dispoñerán dun prazo de tres meses para a súa actualización e 
reconversión. 
 

2. O implante electrónico deberá ter as seguintes características: 
 

a) Deberá estar preprogramado e non se poderá modificar. 
 

b) Operatividade do sistema a temperaturas comprendidas entre –40º C  
e 70º C. 

c) O código alfanumérico estará formado por un número de díxitos que será 
único para cada animal, sen que poidan existir dous ou máis animais co 
mesmo código. 

 
3. As comunicacións por morte ou desaparición, cambio de domicilio ou 

transferencia da propiedade dos animais terán que realizarllas as súas persoas 
propietarias ou  posuidoras ao servizo correspondente no termo de 10 días, que se 
contarán dende que se  produzan. 
 

4. Os datos dos/as propietarios/as gozarán da confidencialidade e 
reserva que  establece a normativa vixente nesta materia. 
 

Artigo 13 
 

1. O concello recollerá os animais abandonados e conservaraos ata que 
sexan reclamados, acollidos ou adoptados. 

 
2. Se o animal non está identificado e non ten propietario ou propietaria 

coñecido, considerarase animal abandonado. Se transcorridos dez días naturais 
desde a entrada nas instalacións da canceira municipal non fose reclamado pola 
persoa propietaria, posuidora ou persoa autorizada, logo da acreditación previa de 
titularidade ou posesión, o centro queda facultado para darlle o destino que legalmente 

proceda. 
 
3. Se o animal está identificado avisarase a persoa propietaria, quen disporá 

dun prazo de dez días naturais para recuperalo, unha vez pagados os gastos 
orixinados pola súa recollida e mantemento. Transcorrido este prazo sen que o animal 
fose retirado, este terá a consideración de animal abandonado, o que habilitará o 
Concello para darlle o destino que legalmente proceda. 

 
4. Os animais acollidos nas instalacións da canceira municipal non poderán 

ser retirados dela polos/as seus/súas propietarios/as sen satisfacer, se é o caso, os 
gastos xerados polo seu censo e identificación. Así mesmo, pagarán os gastos de 
recollida, mantemento e coidados, segundo o disposto nas ordenanzas fiscais vixentes 
en cada momento, os de asistencia veterinaria, de precisala, e vacinación, se for o 
caso. 

5. O concello dispón de instalacións en condicións sanitarias adecuadas para 
o aloxamento dos animais recollidos, sempre que non sexan reclamados polas 
persoas propietarias ou posuidoras, nin se manteñan en observación. 

 
6. Os medios que se vaian utilizar na captura e transporte de animais 

vagabundos ou abandonados terán as condicións hixiénico-sanitarias, serán 
respectuosos cos animais, garantirán en todo o posible o seu benestar e estarán 
adecuadamente atendidos por persoal cualificado. 
 
 

CAPÍTULO II 
 
Dos cans e gatos de convivencia humana  

Artigo 14 

1. A persoa posuidora dun animal doméstico é responsable da súa protección 
e coidado así como do cumprimento de todas as obrigas contidas nesta ordenanza. 

 
2. As persoas propietarias ou posuidoras de cans e gatos que habitualmente 

saian do domicilio están obrigadas a censalos, así como á súa identificación nos 
termos previstos no art. 12 desta ordenanza, que será de aplicación tanto para as 
comunicacións por morte e desaparición dos animais censados como para os cambios 
de propiedade deles. 

 
Artigo 15 

 
1. O órgano competente da Xunta de Galicia, con base na competencia 

establecida na normativa vixente en materia de protección animal, poderá ordenar a 
vacinación ou o tratamento obrigatorio dos animais domésticos. 

 
2. Con todo, este concello, e con carácter preventivo, promocionará os 

tratamentos antiparasitarios, así como a vacinación dos animais domésticos. 
 

Artigo 16 
 

1. Con carácter xeral nas vías públicas os cans circularán suxeitos con correa 
ou cadea con colar. 

2. Con todo, os cans poderán deixarse soltos nos lugares e horas que con 
este fin acoute ou designe o Concello, acompañados sempre pola súa persoa 
propietaria ou posuidora. 
 

3. Queda absolutamente prohibido que as persoas propietarias ou posuidoras 
de cans permitan que os seus animais defequen en parques infantís ou xardíns de uso 
frecuente polos nenos e nenas. Así mesmo, están obrigadas a recoller, 
inmediatamente despois de que se produzan, as deposicións dos seus animais na vía 
pública e espazos privados de uso público. 
 

4. As deposicións que se produzan serán recollidas de xeito inmediato polas 
persoas propietarias ou posuidoras dos cans e colocaranse de forma hixienicamente 
aceptable nos colectores destinados á fracción orgánica e/ou nos lugares que a 
entidade municipal poida destinar expresamente para tal fin. Queda prohibido 
depositalos nas papeleiras públicas ou nas entradas dos sumidoiros. 
 

5.  Toda persoa que pasee con cans pola vía pública ou espazos privados de 
uso público deberá adoptar as medidas necesarias para evitar que os ensucien coas 
súas deposicións e miccións. Para este fin, deberá levar unha botella de auga para 
minimizar o impacto da micción. Este líquido debe ser vertido sobre a micción 
inmediatamente despois de que se produza. 

 
Artigo 17 

 
As persoas que utilicen cans para a vixilancia de soares, obras ou calquera           

 outra propiedade, deberanlles procurar alimento, aloxamento, espazo e curas 
adecuadas,  ademais de telos debidamente censados e identificados. 
 

Así mesmo, deberán estar baixo a vixilancia e control do dono ou dona do 
inmoble de            forma que non poidan causar danos a persoas, outros animais ou cousas. 

 
Deberase advertir nun lugar visible a existencia dun can gardián.  
 

Artigo 18 
 

1. É competencia da Alcaldía a responsabilidade superior na defensa e 
protección  dos animais no ámbito do termo municipal. 
 

2. No caso de grave ou persistente incumprimento por parte das persoas 
propietarias ou posuidoras de animais domésticos das obrigas establecidas nos 
artigos precedentes, a autoridade municipal poderá dispoñer o traslado dos animais 
a un establecemento adecuado, con cargo a aqueles e adoptar calquera medida 
adicional que estime imprescindible. 
 

3. Cando ingrese un animal doméstico na Canceira municipal por 
mandamento das autoridades competentes, a orde de ingreso deberá precisar o 
tempo de retención a que debe someterse e a causa desta. O aboamento dos gastos 
e as taxas orixinadas corresponderalle á persoa propietaria do animal. 
 

4. A autoridade municipal poderá ordenar o traslado a outro lugar adecuado 
dos animais que non cumpran os condicionantes establecidos nos artigos 4, 5 e 6. 
 

Artigo 19 

As persoas propietarias ou posuidoras de animais que non desexen continuar 

téndoos  terán que entregalos ao servizo municipal encargado da súa recollida ou a 
unha sociedade protectora. 
 

CAPÍTULO III 
 
Dos cans e gatos vagabundos 

 Artigo 20 

Queda absolutamente prohibido o abandono de toda clase de animais vivos, 
especialmente cans e gatos.  Sancionarase o feito como risco para a saúde pública. 

 
Artigo 21 

 
1. Considerarase can ou gato vagabundo aquel que non teña dono coñecido 

e en consecuencia non estea censado nin identificado, ou aquel que circule libremente 
sen a presenza de persoa responsable del. 
 

2. Os cans ou gatos vagabundos agrúpanse por orixe en: 
 

a) Abandonados: son os cans ou gatos que se encontran desatendidos nun 
lugar público tanto por perder o seu dono, como por que este os deixou vagar 
libremente, pero permanecen preto da súa casa anterior. 

 
Entenderase tamén como abandono situalos en lugares cerrados ou desalugados, 
soares e obras, na medida en que non sexan neses lugares debidamente atendidos. 

 
b) Ruadores ou da rúa: son os que non teñen dono/a, pero que só volven á 

casa a intervalos regulares a buscar comida e refuxio. 
 
c) Asilvestrados: son os que non teñen dono ou dona, pero que puidesen telo 

algunha vez, ou os primeiros descendentes dun animal que tivo dono/a anteriormente. 
 
d) Salvaxes: son os que viven en tal estado, con varias xeracións anteriores 

sen dono/a. 
 
Artigo 22 

 
 Non está permitido alimentar animais vagabundos ou extraviados nas vías 

públicas e en espazos privados de uso público sen contar coa correspondente 
autorización municipal, nos termos establecidos na lexislación vixente en materia de 
protección animal. 

 
Para a alimentación e coidado de gatos ferais, o concello impulsará a 

implantación de colonias felinas controladas mediante o método CER (Captura, 
Esterilización e Retorno), co obxectivo de manter controladas e en boas condicións 
sanitarias as poboacións de gatos ferais. Para tal fin, o concello desenvolverá 
protocolos para levar a cabo con medios propios ou en colaboración con asociacións 
protectoras de animais as tarefas propias do método CER, xunto coa alimentación, 
desparasitación e coidado e hixiene da contorna da colonia felina. 

Artigo 23 
 
 1. Os animais domésticos vagabundos atopados no termo municipal da Coruña 

serán recollidos polo servizo de lacería municipal e trasladados ás instalacións da 
canceira municipal ou a aqueloutras que a autoridade municipal determine, onde serán 
debidamente atendidos ata que sexan recuperados, trasladados ou adoptados. Os 
servizos municipais actuarán por iniciativa e planificación propias ou por queixas da 
cidadanía. 

 
2. De non estar identificado o animal doméstico, seguirase o procedemento 

previsto no artigo 13.2 desta ordenanza. En caso contrario, seguirase o procedemento 
do artigo 13.3. 

 
3. Este concello fomentará a adopción de animais domésticos abandonados. 
 
4. A retirada dos animais das instalacións da canceira municipal deberá 

realizarse en horario de servizo, logo do pago das taxas correspondentes. 
 
5. Os gatos ferais poderán acollerse a este mesmo procedemento ou ben, de 

xeito preferente, á xestión dunha colonia felina controlada a través do método CER 
descrito no artigo 22 desta ordenanza. 

 
Artigo 24 

 
1. Os animais de compañía aptos para ser adoptados deberán ser vacinados, 

desparasitados, tanto externa como internamente, e identificados previamente, para 
garantir unhas condicións sanitarias correctas. 
 

2. No momento da adopción, a entrega dun animal de compañía deberá ir 
acompañada dun documento de cesión onde consten os datos do centro doador, os 
datos do animal, o compromiso da persoa que adopta o animal de asumir os gastos 
de prevención sanitaria e de identificación, así como responsabilizarse del. 

 
Artigo 25 

 
Sen prexuízo das competencias da Xunta de Galicia en materia de vacinación 

obrigatoria dos animais domésticos e tendo en conta o carácter voluntario de tal 
tratamento, aconséllase a desparasitación externa e interna (hidatidose), así como a 
vacinación de cans e gatos ao cumpriren os seis meses de idade. 

 
Artigo 26 

 
As persoas propietarias de cans, gatos ou de camadas destes que non desexen 

continuar posuíndoos, poderán entregalos para o seu ingreso na Canceira municipal, 
aboando as taxas correspondentes. 

CAPÍTULO IV 
 
Da experimentación con animais 
 
Artigo 27 

 
1. Toda actividade experimental con animais que poidan causarlles dor, 

sufrimento, lesión ou morte será adecuada á normativa aplicable específica que a 
regule e, se é o caso, á autorización previa do órgano competente da Xunta de Galicia. 
 

2. Os animais destinados á experimentación serán obxecto da protección e 
coidados xerais previstos nesta ordenanza.  
 

3. A experimentación con animais desenvolverase baixo a dirección do 
persoal facultativo correspondente. 
 

4. Os animais que non poidan desenvolver unha vida normal, como 
consecuencia da experimentación da cal foron obxecto, serán sacrificados de forma 
rápida e indolora. 
 

5. En cumprimento da vixente normativa sobre protección nos animais 
utilizados para a experimentación e investigación científica, non poderán utilizarse para 
estes fins animais vagabundos das especies domésticas capturados polos servizos 
municipais. 
 

CAPÍTULO V 
 
Protección dos animais  

Artigo 28 

Quedan prohibidas, con carácter xeral e con respecto a todos os animais de 
compañía, as seguintes condutas: 
 

1. Causar a morte, excepto en caso de enfermidade incurable ou necesidade 
ineludible (co fin de evitar sufrimentos ao animal ante unha enfermidade incurable) e 
sempre baixo control veterinario. 

 
2. Maltratar ou agredir de calquera xeito os animais, ou sometelos a calquera 

práctica que lles causase sufrimento ou dano non xustificado. 
 
3. Descoidalos non alimentándoos axeitadamente, non limpándoos, non 

someténdoos á asistencia sanitaria, non aloxalos de acordo coas súas necesidades 
naturais ou deixándoos no interior de vehículos pechados. 

 
4. Incitalos a acometer as persoas ou a danar as cousas. 

 
5. Abandonalos, tanto na vía pública como en espazos privados de uso público, 

así como en vivendas, espazos pechados ou lugares nos que estes animais eran 
atendidos polas persoas propietarias. 

 
6. Utilizalos en espectáculos, pelexas, festas populares e outras actividades se 

iso pode ocasionarlles sufrimentos ou implican maltrato ou crueldade. 

7. Organizar pelexas entre animais e incitalos a elas. 

 
8. Exercer a venda ambulante de calquera animal, fóra dos recintos e datas 

expresamente legalizados, e en condicións de legalidade absoluta respecto a cada 
especie animal, segundo a súa regulamentación específica. 

 
9. Exercer a venda non ambulante de animais, sen o cumprimento das condicións 

xerais sinaladas pola lei. 
 

10. Calquera outra conducta degradante que teña como vítima os animais. 
 

 
 

CAPÍTULO VI 
 
Establecementos 

zoolóxicos Artigo 29 

Os refuxios, criadeiros, establecementos de venda, recollida e experimentación 
e os dedicados á exposición de animais salvaxes en catividade, sen prexuízo das 
condicións establecidas na normativa vixente, deberán reunir as seguintes 
características: 

 
1. As edificacións, instalacións e equipamentos serán os adecuados para 

garantir un ambiente hixiénico e facilitar as necesarias accións zoosanitarias. 
 

2. Deberán estar dotados de auga corrente en cantidade suficiente para 
a súa adecuada limpeza, así como para o abastecemento de auga potable aos 
animais. 

3. Disporán dos medios para limpar e desinfectar os locais, materiais e 
utensilios que poidan estar en contacto cos animais e, se é o caso, os vehículos para 
o seu transporte. 

 
4. Deberán realizar as desinfeccións, desinsectacións e desratizacións 

periódicas necesarias con produtos autorizados para tales fins. 
 
5. Disporán dos medios necesarios para que a eliminación de 

excrementos e augas residuais se realice de forma que non supoña risco para a saúde 
pública nin perigo de contaminación do medio. 

 
6. Disporán dos medios necesarios para eliminar hixienicamente 

cadáveres de animais e materias contumaces ou entregaranlle estes residuos ao 
xestor correspondente en condicións que garantan a salubridade e hixiene precisas. 

 
7. As instalacións deberán permitir unhas condicións de vida adecuadas 

para os animais, de acordo coa súa natureza. Os tamaños mínimos que se estiman 
para os receptáculos son os seguintes: 

 
- Cachorro de can de raza mediana e grande ... 1 m x 2 m 

 
- Cachorro de can de raza pequena ................... 0,75 m x 2 m 

Consideraranse cachorros ata os 12 meses de idade. 

 
Os cachorros de razas grandes con idade superior a 4 meses disporán de  4m x 2m. 

8. Cunha periodicidade mínima diaria, os cans expostos para a venda  
deberán sacarse do seu confinamento para permitirlles realizar exercicio en  espazo 
aberto. 

9. Deberán dispor dunha zona de corentena que permita o illamento de 
animais enfermos ou sospeitosos de estalo. 
 

10. Fíxase en seis semanas a idade mínima que terán os cachorros de can 
e gatos para a súa comercialización. 
 
 
CAPÍTULO VII 
 
Das infraccións e sancións 
 
Artigo 30 
 

1. Os axentes da autoridade e cantas persoas precisen ou coñezan feitos 
contrarios ao establecido nesta ordenanza teñen o deber de denunciar as persoas 
infractoras. 
 

2. Os animais cuxas persoas propietarias ou posuidoras sexan denunciadas 
por causarlles sufrimentos, por non aloxalos en condicións hixiénicas e biolóxicas 
adecuadas, por desobedecer medidas ditadas pola autoridade municipal, por 
infraccións de normas sanitarias ou por desprezo de normas elementais de 
convivencia, poderán ser retirados polos/as axentes municipais. 

 
A súa devolución, se procedese, farase unha vez tomadas as medidas 

correctoras que se poidan impoñer. 
 

Artigo 31 
 

1. Para os efectos da presente ordenanza será infracción administrativa o 
incumprimento das obrigas, das prohibicións e dos requisitos establecidos nela, así 
como o das condicións impostas nas autorizacións administrativas outorgadas ao seu 
amparo. 
 

2. A responsabilidade administrativa esixirase sen prexuízo da que puidese 
corresponder no ámbito civil ou penal. 
 

3. No caso de levarse a cabo espectáculos prohibidos, incorrerán en 
infracción administrativa non só os seus organizadores senón tamén os/as donos/as 
dos locais ou terreos que os cedesen, a título oneroso ou gratuíto. 
 
Artigo 32 
 

As infraccións clasificaranse en leves, graves e moi graves, atendendo a 
criterios de risco para a saúde e seguridade das persoas, grao de neglixencia, 
gravidade do prexuízo producido e reincidencia. 

Artigo 33 
 

1. Tipifícanse como infraccións leves: 
 
a) A venda, doazón ou cesión de animais a menores de dezaseis anos ou a 

persoas con discapacidade sen a autorización da persoa titular da patria potestade, 
tutela ou garda. 

 
b) O agasallo de animais de compañía como recompensa ou premio en eventos 

ou atraccións públicas. 
 
c) A exhibición de animais de compañía destinados á venda en escaparates ou 

zonas expostas á vía pública ou como reclamo comercial. 
 
d) Non manter os animais en condicións hixiénico-sanitarias adecuadas e/ou 

non someter os animais aos recoñecementos veterinarios necesarios. 
 
e) Manter os animais en instalacións que non cumpran os requisitos 

establecidos na normativa vixente en materia de protección animal. 
 
f) Non proporcionarlles aos animais alimentos e bebidas suficientes e 

adecuados ás súas necesidades, salvo prescrición veterinaria, a menos que o prexuízo 
ao animal fose grave ou moi grave. 

 
g) Exercer a venda de animais domésticos fóra dos establecementos 

legalmente autorizados. 
 
h) Transportar animais en condicións inadecuadas ou en maleteiros non 

especialmente adaptados, incumprindo as obrigas establecidas na normativa vixente 
en materia de protección animal, sempre que os animais non sufran danos. 

 
i) Non recoller inmediatamente os excrementos evacuados por un animal de 

compañía en vías públicas ou en espazos privados de uso público. 
 
j) Alimentar os animais vagabundos ou perdidos na vía pública sen a 

correspondente autorización municipal, salvo en situacións que poidan comprometer 
o benestar dos animais. 

 
k) Non adoptar as medidas necesarias para impedir que o animal acceda 

libremente a vías ou espazos públicos ou privados, así como non impedir o libre 
acceso do animal a outros animais ou o contacto sen autorización con persoas ou 
cousas, e así mesmo non impedir a entrada do animal en recintos ou lugares non 
autorizados. 

 
l) Manter nun mesmo recinto ou en vivendas particulares máis de cinco animais, 

ou dos que a entidade municipal, tendo en conta o caso concreto, puidese establecer, 
incumprindo o disposto na normativa vixente en materia de protección animal. 

 
m) Non manter actualizados os datos comunicados aos rexistros preceptivos 

previstos na normativa vixente en materia de protección animal. 
 
n) Non contar coa formación necesaria para o manexo e atención dos animais 

aloxados en centros de cría, venda e importación de animais. 

ñ) As molestias ocasionadas á veciñanza polo incumprimento do disposto no 

artigo 4 desta ordenanza. 
 
o) Incumprir as persoas propietarias ou posuidoras dos animais a obriga de 

levar unha botella con auga mesturada con zume de limón ou bicarbonato sódico, en 
cantidade suficiente para eliminar a micción dos animais na vía pública ou en espazos 
privados de uso público inmediatamente despois de producirse. 

 
p) Incumprir as persoas propietarias ou posuidoras dos animais a obriga de 

eliminar a micción dos animais na vía pública ou en espazos privados de uso público 
inmediatamente despois de que se produza botando sobre elas unha cantidade 
suficiente de auga, mesturada con zume de limón ou bicarbonato sódico. 

 
q) Calquera outra actuación que supoña o incumprimento das obrigas 

establecidas nesta ordenanza ou a infracción das prohibicións nela establecidas e que 
non estean tipificadas como infracción grave ou moi grave. 

 
2. Son infraccións graves: 
 
a) O maltrato aos animais que lles causen dor, sufrimento, lesións ou danos 

non incapacitantes ou irreversibles. 
 
b) Non proporcionarlles aos animais os tratamentos necesarios para previr o 

seu sufrimento. 
 
c) A non identificación dos animais, cando sexa obrigatoria segundo o disposto 

na normativa vixente en materia de protección animal. 
 
d) A utilización de calquera mecanismo ou utensilio que, destinado a limitar ou 

impedir a mobilidade dos animais, lles cause dor, dano, sufrimento, deterioración ou 
estrés innecesario, especialmente aqueles que lles impidan manter a cabeza na 
posición natural, agás prescrición veterinaria, ou manter os animais da especie canina 
atados de forma permanente ou limitarlles os movementos que sexan necesarios 
durante a maior parte do día, e o uso de instrumentos ou métodos prexudiciais de 
suxeición ou adestramento, como colares eléctricos que producen descargas. 

 
e) Levar animais atados a vehículos de motor en movemento. 
 
f) Non adoptar as medidas necesarias para evitar a reprodución incontrolada 

dos animais, nos termos previstos na normativa vixente en materia de protección 
animal. 

 
g) O abandono de animais de compañía, nos termos previstos nesta ordenanza 

e na normativa vixente en materia de protección animal. 
 
h) A reiterada venda de animais domésticos fóra dos establecementos 

legalmente autorizados, nos termos previstos na normativa vixente en materia de 
protección animal. 

 
i) A venda de animais salvaxes mantidos en catividade fóra dos 

establecementos autorizados. 

j) O incumprimento das obrigas establecidas na normativa vixente en materia 
de protección animal para establecementos e eventos con animais de compañía, salvo 
que constitúa infracción moi grave, e o transporte inadecuado de animais de compañía 
incumprindo as obrigas establecidas na normativa vixente en materia de animais de 
compañía incumprindo as obrigas establecidas na normativa vixente en materia de 
animais de compañía e protección animal. 

 
k) A utilización de animais en traballos que os inmobilicen provocando dor. 
 
l) A venda de animais enfermos ou con defectos coñecidos pola parte 

vendedora, salvo o previsto na normativa vixente en materia de protección animal. 
 
m) A cría con fins comerciais ou a comercialización de animais sen cumprir os 

requisitos establecidos na normativa vixente en materia de protección animal. 
 
n) A recollida de animais extraviados ou perdidos sen a correspondente 

autorización, salvo nos supostos previstos na normativa vixente en materia de 
protección animal. 

 
ñ) A cesión en adopción de animais abandonados sen reunir os requisitos 

establecidos nesta ordenanza e na normativa vixente en materia de protección animal. 
 
o) Ser titular dun establecemento ou recinto de núcleo zoolóxico sen estar en 

posesión das autorizacións administrativas previstas na normativa vixente en materia 
de protección animal. 

 
p) Non ter subscrito un seguro de responsabilidade civil ou non telo renovado, 

no caso de tenza de cans clasificados como potencialmente perigosos. 
 
q) A negativa ou resistencia a facilitar datos ou facilitar a información requirida 

polas autoridades competentes, ou os seus axentes, para o cumprimento das funcións 
establecidas nesta ordenanza e demais normativa aplicable en materia de protección 
animal, así como a subministración de información inexacta ou documentación falsa. 

 
r) Utilizar animais para a realización de traballos que poñan en risco a súa 

saúde, utilizándoos como reclamo na mendicidade ou en calquera outra actividade 
ambulante, ou o seu uso en atraccións de feira e outras análogas, salvo autorización 
da autoridade competente. 

 
s) A comisión dunha infracción administrativa leve cando no prazo dun ano o 

suxeito fose sancionado por unha ou máis infraccións leves e a resolución ou 
resolucións sancionadoras fosen firmes en vía administrativa. 

 
3. Son infraccións moi graves: 
 
a) O maltrato aos animais que lles causen a morte ou lles provoquen lesións 

ou danos incapacitantes ou irreversibles. 
 
b) A manipulación da identificación dos animais de compañía en todo caso. 
 
c) A organización e realización de pelexas, festas, espectáculos ou calquera 

outra actividade que implique maltrato, crueldade ou sufrimento. 

d) A venda de animais cunha enfermidade infecto-contaxiosa coñecida pola 
parte vendedora. 

 
e) A mutilación de animais sen prescrición e control veterinario, así como a 

esterilización e intervención cirúrxica de animais non realizadas por un profesional 
veterinario. 

 
f) A subministración de estimulantes non autorizados ou substancias que 

poidan ameazar a saúde dos animais de compañía, salvo prescrición veterinaria. 
 
g) O incumprimento da orde de inmobilización dos animais acordada polas 

autoridades competentes. 
 
h) Obstaculizar o cumprimento das medidas provisionais. 
 
i) Educar os animais de forma agresiva, estresante ou violenta, así como 

instigalos ou preparalos para pelexas ou ataques nos termos previstos na normativa 
vixente en materia de protección animal. 

 
j) Non adoptar as medidas necesarias para evitar que os animais lle causen 

danos á saúde pública ou animal ou á seguridade pública. 
 
k) Disparar intencionadamente aos animais, salvo nos supostos previstos na 

normativa vixente en materia de protección animal para a eutanasia. 
 
l) A práctica da eutanasia de animais incumprindo o disposto na normativa 

vixente en materia de protección animal. 
 
m) O uso e tenza de animais de especies silvestres nos circos. 
 
n) A comisión dunha infracción administrativa grave cando no prazo dun ano o 

mesmo suxeito fose sancionado pola comisión dunha ou máis infraccións graves e a 
resolución ou resolucións sancionadoras fosen firmes en vía administrativa.  
 

Artigo 34 
  
 As infraccións sinaladas no artigo anterior sancionaranse con multas de: 
 

a) As leves, de 100 € a 500 € 

b) As graves, de 501 a 5.000 € 

c) As moi graves, de 5.001 a 30.000 € 

 
O importe destas sancións poderá ser actualizado nos termos previstos na 

lexislación vixente en materia de protección animal. 
 

Artigo 35 
 

Ademais das multas ás que se refire o artigo anterior, os órganos  competentes 
poderán impoñer as seguintes sancións: 
 

1) O peche temporal ou definitivo, respectivamente para as infraccións graves 
ou moi graves, dos establecementos respectivos. 

2) A prohibición temporal ou permanente, respectivamente para as infraccións 

graves ou moi graves, do exercicio de actividades comerciais. 
 
3) A incautación dos animais obxecto de actividades ilegais ou de abandono 

para calquera tipo de infracción. 
 

4) No caso de federacións ou de calquera outra entidade non lucrativa, para 
infraccións graves ou moi graves, poderase suspender temporalmente, ou en casos 
moi graves definitivamente, o exercicio das súas actividades. 
 

Artigo 36 
 

Para a gradación das multas e a determinación do tempo de duración da 
clausura a que fai referencia o artigo anterior, teranse en conta as seguintes 
circunstancias: 
 

1) A transcendencia social ou sanitaria e o prexuízo causado pola infracción. 
 

2) O ánimo de lucro e a contía do beneficio obtido na comisión da infracción. 
 

3) A importancia do dano causado ao animal. 
 

4) A reiteración ou reincidencia na comisión das infraccións. 
 

Artigo 37 
 

O exercicio da potestade sancionadora prevista nesta ordenanza requirirá a 
incoación e instrución do correspondente expediente administrativo de conformidade 
co disposto na normativa reguladora do procedemento administrativo común das 
administracións públicas, con observancia dos principios recollidos na Lei do réxime 
xurídico do sector público. 

 
Artigo 38 

 
As infraccións previstas nesta ordenanza serán sancionadas polas persoas que 

teñan atribuída esta competencia de acordo coa lexislación vixente en materia de 
protección animal. En todo caso, correspóndelle a incoación e tramitación dos 
procedementos incoados para a comisión das infraccións tipificadas nas letras c), i), 
j), ñ), o), p) e q) do artigo 33.1. á persoa titular da Alcaldía a resolución do 
correspondente expediente sancionador. 
 

Artigo 39 
 

1. As infraccións previstas nesta ordenanza prescribirán ao ano as leves, as 
graves aos dous anos e as moi graves aos tres anos. 

 
O prazo de prescrición comezará a contarse desde o día en que se cometese 

a infracción. No caso de infraccións continuadas ou permanentes, o prazo comezará 
a contar desde a finalización da conduta infractora. 

 
2. As sancións administrativas impostas por infraccións leves prescribirán aos 

dous anos, as graves aos tres anos e as moi graves aos catro anos, contados a partir 

do día seguinte a aquel en que a fose executiva a resolución pola que se impón a 
sanción, ou transcorrese o prazo para recorrela. No suposto de desestimación 
presunta do recurso de reposición interposto contra a resolución pola que se impón a 
sanción, o prazo de prescrición da sanción comezará a contarse desde o día seguinte 
a aquel en que remate o prazo legalmente establecido para a resolución do dito 
recurso. 
 

DISPOSICIÓN DERROGATORIA 
 

Queda derrogada a Ordenanza municipal sobre tenza de animais, aprobada 
polo Excmo. Concello da Coruña en Pleno na sesión do 8 de xuño de 1984. 

 
DISPOSICIÓN FINAL 

 
Esta ordenanza entrará en vigor aos quince días da publicación no Boletín 

Oficial da Provincia da Coruña do acordo plenario de aprobación definitiva. 

